Ogasun Publikoa.


6. GAIA: EUSKO AUTONOMI ERKIDEGOAREN FINANTZAKETA.

ESKEMA:

1. Eusko autonomi erkidegoaren aurrekontu-sarrerak

- zergak sortzeko ahalmena

- batzorde mistoa

- eusko autonomi erkidegoaren (ogasun autonomikoaren) aurrekontu-baliabideak

2. Kontzertu ekonomikoaren historia

- i. Gerrate karlista (1833-1839)

- ii. Gerrate karlista (1872-1876)

- 1878ko 1. Kontzertu ekonomikoa

- 1887ko 2. Kontzertu ekonomikoa

- 1894ko 3. Kontzertu ekonomikoa

- 1906ko 4. Kontzertu ekonomikoa

- 1925eko 5. Kontzertu ekonomikoa

- 1951ko kontzertu ekonomikoa Araban

- 1976ko kontzertu ekonomikoa Araban

3. 1981eko kontzertu ekonomikoaren edukia

- berezitasunak

- aldaketak

- eduki zehatza

- administrazio zentralak beretzat gordetzen dituen eskuduntzak

- zerga kontzertatuak 

4. Kupoaren determinazioa

- behin behineko kupoa (1997)

5. Dohikuntzak (ajusteak)

- kanpo dohikuntza

- barne dohikuntza

6. Foru aldundien ekarpenak

- baliabideen banaketa bertikala

- baliabideen banaketa horizontala

- udalen aurrekontu-esleipena

7. Eusko autonomi erkidegoaren aurrekontuak eta politika ekonomikoa

- moneta politika

- politika fiskala

- zorpetze publikoa

1. EUSKO AUTONOMI ERKIDEGOAREN AURREKONTU SARRERAK.

1. Eusko Autonomi Erkidegoko aurrekontu-egitura erakunde-egiturak baldintzatzen du. Honela, alde batetik Eusko Autonomi Erkidegoaren aurrekontua izango dugu (Lurralde Komuneko Erkidegoen aurrekontuekin lotuta), bestalde Gasteiztik kudeatzen diren aurrekontuak, eta azkenik Kontzertu Ekonomikoa kudeatzen duten erakundeen aurrekontuak (Foru Aldundiak). Lehenengo biak erakunde autonomikoei dagozkie; azkenekoa, berriz, lurralde historikoen erakundeei (Aldundiei).

2. Argi egon behar da Kontzertu Ekonomikoa Foru Aldundiek kudeatzen dutela, ez Eusko Jaurlaritzak; hau da, kontzertua Foru Aldundien eta Estatuaren artekoa da, nahiz eta jaurlaritzak negoziatu.

3. Zergak sortzeko ahalmena

A. Konstituzioaren 133 artikuluaren arabera, zergak sortzeko ahalmena Estatuarena da, baina Konstituzioaren 156 artikuluaren arabera Erkidego Autonomoek ahalmen hori ordezkatu dezakete, delegatu daiteke. 157. artikuluan Erkidego Autonomoek izan behar dituzten baliabideak agertzen dira: Estatuak ematen dizkion diru-sarrerak, Erkidego Autonomoak berak bildu ditzakeen zergak, eta nahikotasuneko fondoa.

Konstituzioko 133. artikulua: “1. La potestad originaria para establecer los tributos corresponde exclusivamente al Estado, mediante ley. 2. Las Comunidades Autónomas y las Corporaciones locales podrán establecer y exigir tributos, de acuerdo con la Constitución y las leyes (...)”

Konstituzioko 156. artikulua: “1. Las Comunidades Autónomas gozarán de autonomía financiera para el desarrollo y ejecución de sus competencias con arreglo a los principios de coordinación con la Hacienda estatal y de solidaridad entre todos los españoles. 2. Las Comunidades Autónomas podrán actuar como delegados y colaboradores del Estado para la recaudación, la gestión y la liquidación de los recursos tributarios de aquél, de acuerdo con las leyes y los Estatutos”

Konstituzioko 157. artikulua: “1. Los recursos de las Comunidades Autónomas estarán constituidos por: a) Impuestos cedidos total o parcialmente por el Estado, recargos sobre impuestos estatales y otras participaciones en los ingresos del Estado. b) Sus propios impuestos, tasas y contribuciones especiales. c) Transferencias de un fondo de compensación inter-territorial y otras asignaciones con cargo a los Presupuestos Generales del Estado. d) Rendimientos procedentes de su patrimonio e ingresos de derecho privado. e) El producto de las operaciones de crédito (...)”

B. Autonomia Estatutuaren 3. atalean, 41. artikuluan, esaten da Eusko Autonomi Erkidegoa eta Estatuaren arteko zerga-harremanak Kontzertu Ekonomikoaren bidez bideratuko direla. Honen arabera, Lurralde Historiko edo Foru-Lurraldeek gaitasuna izango dute zerga-sistema ezarri, mantendu eta arautzeko (beste lurraldeekiko ezberdintasuna arautzeko gaitasunean datza; orain arte, gure sisteman ez zen arautzeko gaitasun hori egon). Foru Aldundiek (Foru Ogasunek) gaitasuna dute zergak eskatu, kudeatu, likidatu, bildu eta ikuskatzeko (salbu goi-ikuskaritza, Estatuak duena; normalean ez da eskuduntza hau egikaritzen). Eskuduntza hauen salbuespenak (hau da, Estatuak beretzat gordetzen dituen eskuduntzak) muga-zergak (Europar Batasunetik kanpokoak) eta monopolio fiskalak izango dira.

C. Estatutuaren 41. artikuluak berak ezartzen du Estatuari kupoa ordainduko zaiola, Eusko Autonomi Erkidegoan egikaritzen dituen eskuduntzen gastuak konpentsatzeko.

4. Batzorde mistoa

A. Batzorde misto honen egitekoa da kontzertua negoziatzea, hau da, batez ere kupoa negoziatzea. Organo hau Administrazio Zentralaren 6 ordezkarik, Eusko Jaurlaritzako 3 ordezkarik, eta Foru Aldundietako ordezkari banak osatzen dute (guztira, 12).

5. Eusko Autonomi Erkidegoaren (Ogasun Autonomikoaren) aurrekontu-baliabideak

A. Autonomi Estatutuaren 42. artikuluan agertzen dira hauek:

1) Foru Aldundien ekarpenak ( %85 (sarrera hau ez dago gainontzeko erkidegoetan)

2) Administrazio autonomoaren zerga propioak

3) LKF, Lurralde arteko Konpentsazio Fondoa (dagoeneko ez du jasotzen)

4) Kreditu eragiketak (zor publikoa...) ( %10

5) Bestelako sarrerak (garrantzi gutxikoak)

B. Beraz, Eusko Autonomi Erkidegoan Konstituzioaren 157. artikulua ez da erabat baliagarria. Kasu honetan, Konstituzioaren 1. Xedapen Gehigarria da aplikagarria: Foru-lurraldeek ohizko foru-sistema berreskuratuko dute, eta Estatutuekin egokituko da (baita kontzertuarekin).

Konstituzioaren 1. Xedapen Gehigarria: “La Constitución ampara y respeta los derechos históricos de los territorios forales. La actualización general de dicho régimen foral se llevará a cabo, en su caso, en el marco de la Constitución y de los Estatutos de Autonomía”

C. Zor publikoa jaulkitzea ere posiblea izango da, baina estabilizazio-lege estatalak oztopoak jartzen ditu, aurrekontuak orekatuak izatera behartzen duelako. Hala ere, salbuespenak egiten dira Nafarroan zein Eusko Autonomi Erkidegoan: Nafarroan, estabilizazio legean bertan agertzen delako salbuespena; Eusko Autonomi Erkidegoan, kontzertu berrian agertuko delako. Hala ere, zor publiko horrek mugak izango ditu, defizita sor dezakeelako.

D. Kontzertatutako zergez gain, gain-kargak ezar ditzake ere. Adibidez, 40.000 € kobratuz PFEZ.a %25 ordaindu behar bada, hau %27ra igo daiteke; honela, %25 Foru Ogasunarentzat izango da (zerga kontzertatua delako), eta gainontzeko %2a (gain karga) Ogasun Autonomikoarentzat (Jaurlaritzarentzat).

E. Foru Ogasunen ekarpena 5 urtetarako finkatzen da (kupoarekin kointzidituz), eta ondoren eguneratzen da. Oraingo epea 2002-2006 urtetakoa da, 2/2001 lege autonomikoaren arabera (2001eko azaroak 30eko Ekarpen legea); Kontzertu Ekonomiko berriarekin, lege hori neurri batean aldatua geratuko da.

2. KONTZERTU EKONOMIKOAREN HISTORIA.

1. Estatua eta Eusko Autonomi Erkidegoaren arteko zerga-harremanak arautzen dituen legea da kontzertu ekonomikoa; zehaztuz, Eusko Autonomi Erkidegoko foru-erakundeen eta Estatuaren arteko harremanak arautzen ditu. Kontzertu honek jatorri historikoa du: Foru Lurraldeek mugak babesteagatik zergak kobratzeko pribilegioa zuten, eta horregatik dohaintza ordaintzen zuten; gaur egun, batzuek pribilegiotzat jotzen dute, eta hau kentzea defendatzen dute.

2. Historiari helduta, 1833-1839 urteen bitartean emandako I. Gerrate Karlista hartuko dugu abiapuntu bezala. Gerra honetako bi alderdiak Karlistak eta Liberalak ziren: karlistak, foru sistemaren alde, eta liberalak, merkatu batua sortzearen aldekoak (aurretik merkatua oso segmentatua zegoen). Gerra horretan liberalak atera ziren garaile, baina ez modu erabatekoan. Honen ondorioz, Bergarako Besarkada eman zen.

3. Honela, 1841ean Itundutako Legea eman zen Nafarroan, komenio ekonomikoaren oinarria eta edukia izango zena. Araba, Gipuzkoa eta Bizkaian, berriz, Espainiak eskeinitako itunari uko egin, eta ez zuten ezer adostu; ondorioz, mugak Ebrotik Pirineotara
 pasa ziren.

4. 1839/1872 urteen bitartean, azpiegiturak garatzen dira: errepideak, itsas-portuak, finantza sistema...

5. 1872an, II. Gerrate Karlista hasi zen, 4 urtez iraun zuena. 1876an liberalek irabazi zuten, eta Canovas del Castillok Konstituzioa onartzera behartu zituen hiru lurralde historikoak, probintzia arruntak bihurtuz. Hala ere, bi urte beranduago, 1878an, 1. Kontzertu Ekonomikoa onartu zitzaien, 1878ko Otsailaren 28ko Errege Dekretuaren bidez.

6. Kontzertua sortzearen arrazoien inguruan ez dago adostasunik gaur egun. Zenbaiten arabera, bazegoen euskal burgesian sektore bat Espainian integratu nahi zuena, eta opari bezala horiei ematen zitzaien kontzertua (honela, konstituzioaren aurka agertu ziren jauntxoei zerga astunagoak jarriko zaizkie burges liberalei baino). Beste batzuek, berriz, defendatzen dute gerraren ondorioz aberastasunari buruzko informaziorik ez zegoela, ezta datu estatistikorik ere, eta beraz zergak kobratzea ezinezkoa egiten zela; hau dela-eta, Estatu Zentralak aldundien esku utzi zuen dirua-biltzea, diru kopuru bat (ekarpena edo kupoa) jasotzearen truke.

7. Beraz, zenbait zerga Gobernu Zentralak jasoko ditu (muga zergak, fosforo eta polboraren gainekoak...), eta beste batzuk aldundiei itzultzen zaizkie, hau da, zerga kontzertatuak (higiezinen jabetza, abereak, lurra, gatza, iharduera ekonomikoa eta abarren gainekoak). Zerga kontzertatu bakoitzarengatik aldundiak diru kopuru bat eman behar zuen, eta kopuru horien guztien baturari kupoa deitu zitzaion. Kupoa hiru aldundien artean banatzen ziren: Arabak 780.000 pta, Gipuzkoak 1,100.000 pta, eta Bizkaiak 1,277.000 pta (3,150.000 guztira). Aldundiek ahalmena zuten zergak nahi bezala erabiltzeko, eta honela zerga bakoitzaren pisua ezberdina zen lurralde komunarekiko (adibidez, merkatal-iharduera gutxi kargatzen zen).

8. Kontzertu honek 8 urte iraungo zuen (1886ra arte). Bitartean zerga berriak sortuko balira, aldundiek Estatuaren baimena beharko lukete, eta kupoa horien arabera berrituko litzateke. Honela, zergak sortu ziren sagardoaren gain...

9. Kupoaren bitartez, aldundiek eliza ordaintzen zuten, eta hura ordainduta geratzen zena Estatu Zentralari zegokion. Bestalde, aldundiek zenbait eskuduntza hartu zituzten bere gain: errepideak, hezkuntza, osasuna, hirigintza, ongizatea (benefizentzia)... Bestalde, aldundien esku geratu zen ere udalen aurrekontuen kontrola, eta aldundiek ekarpena emango zieten udalei. Kupoa finkoa zen, ez zen eguneratzen, eta iharduera ekonomikoa garatzen zen bitartean, kupoa berdin mantentzen zen.

10. 1887an 2. Kontzertu Ekonomikoa onartu zen, 1887/06/29ko Aurrekontu Legean onartutakoa. Negoziazioan, aldundiek kupoa %40an igotzea eskaintzen zuten, eta Estatuak %50 igotzeko kontra-eskaintza egin zuten. Azkenik, kupoa %50 igotzeko erabakia hartzen da (4,700.000 pta); bestalde, ez da berritzeko araurik aurrikusten eta zerga berdinak mantentzen dira, baina iraunkorra egiten da, denborazko mugarik gabekoa. Hala ere, mugagabea izan arren, kontzertu hau iraupen laburrenekoa izan zen, 6 urte besterik iraun ez zuelako; kontzertatutako zergez gain zerga berriak sortzean, kontzertu berria egin beharko da.

11. Honela, 1894an 3. Kontzertu Ekonomikoa onartu zen, 1894/02/01eko Errege Dekretuan. Kupoa eguneratu zen, 1,000.000 pta gehiago ordaintzea suposatuko duena (guztira 5,700.000), hau finkoa izanik (Gipuzkoak 300.000 eta Bizkaiak 700.000 pta gehiago ordainduko dituzte; Arabak, berriz, berdin ordaintzen jarraituko du). Kontzertu hau 12 urtetarako negoziatu zen, 1906ra arte.

12. Zerga berriak sortu ziren: udaletako eta aldundietako langileen soldaten gaineko zerga, merkantzia eta bidaiarien ticket-en gaineko zerga, eta luxuzko gurdien gaineko zerga (kontrolatzeko errazak diren zergak, oso elementu zehatzak -egitate zergagarriak- kargatzen direlako).

13. 1906an 4. Kontzertu Ekonomikoa sortu zen, 1906/12/13ko Errege Dekretuaren bidez, 20 urtetarako oraingoan. Alderdi politiko guztiak agertu ziren honekin ados, salbu anarko-sindikalistak ezik, kontzertua burgesiaren aldekoa zelako.

14. Oraingoan kupoa aldakorra izango da, Estatuaren gastuak igotzen doazen heinean aurre egin behar zaielako. Honela, lehenengo 10 urtetan kupoa finkoa izango da, aurrekoari 2,5 milioi gehituta (guztira, 8,200.000 pta); hurrengo 10 urteetan, berriz, kupoa aldakorra izango da, urtero 500.000 pta igoaz (azkenean, guztira 13,200.000 pta). Kopuru osoa hiru lurraldeen artean banatuko da (homogeneoki ez). Zerga berezi batzuk sortu ziren (meategien gain...), biltzeko gaitasuna handituz.

15. Printzipioz kontzertu hau 1926ra arte egon behar zen indarrean, baina I. Mundu Gerra amaitzean (1914-1918) hemengo industriaren eskaria asko murriztu zen (Espainiak ez zuen I. Mundu Gerran parte hartu, eta beraz hura indarrean zegoen bitartean beste Estatuei hemendik hornitzen zitzaien, iharduera ekonomikoa izugarri bizkortuz), eta honek eragin larria izan zuen Bizkaiko enpresetan (batez ere Unión Minera-n), baita bankuetan ere. Hauek aldundira jo zuten galerak estal zitzan, baina Bizkaiko aldundiak ez zituen gauzak oso argi ikusten, kontzertua zalantzan jarria zegoelako (Calvo Sotelo kontzertuaren aurka agertu zen); orduan, hemengo politikariek kontzertu ekonomiko berria epea baino lehen negoziatu behar izan zuten, hura segurtatzeko.

16. 1925ean 5. Kontzertu Ekonomikoa onartu zen, 1925/06/09ko Errege Dekretuaren bidez, epea iritsi baino 18 hilabete aurretik. Foru Ogasunek 20 urterako berritzea, zerga berriak ezartzea eta 37,000.000 pezetako kupoa hiru epetan eguneratzea eskatzen zuten; Gobernu Zentralak, aldiz, 60,000.000 pta eskatzen zituen. Azkenean, 40,000.000 pta ordaintzea eta 25 urterako finkatzea erabaki zen (1951ra arte). 1927-1931 urteen artean, 40,000.000 pta ordainduko ziren, eta ondoren igotzen joango zen, 1951an 50,000.000 pezetara iritsi arte.

17. 13 zergek osatzen zuten, eta zerga bakoitzak errendimendu finko bat izan zezan nahi zen (1926/12/24 Errege Dekretuaren arabera), horien zati batek kupoa osatzeko balioko zuelarik; honela, kontzertuaren gaitasuna mugatzen da.

18. Garai honetan enpresak dagoeneko ez ziren lurralde batera mugatzen, eta hedatzen hasten ziren, kanpoan faktoriak jarriaz. Honela, enpresa hauek zergak proportzionalki ordainduko zituzten lurralde ezberdinetan, beren ihardueraren arabera.

19. Araban kontzertu hau 1951ra arte egon zen indarrean, baina Gipuzkoa eta Bizkaiari 1937an kendu zitzaien (Gerra Zibila bitartean), 1937/07/23ko Dekretuaren bidez, “traidore izateagatik”; hau da, Frankoren kontra joateagatik zigor gisa kontzertua kendu zitzaien.

20. 1951an 6. Kontzertu Ekonomikoa Arabako aldundiak bakarrik negoziatu zuen, beste 25 urtetarako.

21. 1976an 7, Kontzertu Ekonomikoa ere Arabak negoziatu zuen.

22. Garai honetan, aldaketa politiko garrantzitsuek bidea ireki zuten ohizko zerga-sistema berreskuratzeko (Konstituzioaren 1. Xedapen Gehigarria); honela, 1979an Gernikako Autonomia Estatutua onartu, eta bertako 41. artikuluan esaten da Estatuarekiko zerga-harremanak Kontzertu Ekonomikoak arautuko dituela, 1981eko Kontzertuarei bidea irekiaz.

3. 1981eko KONTZERTU EKONOMIKOAREN EDUKIA.

1. 1981ean Kontzertu Ekonomikoa eman zen (12/1981 Legea, maiatzaren 13koa), hiru lurraldetarako, 2001 urtera arte iraungo zuena. Honen edukia:

2. Berezitasunak:

A. Paktatutako legea bezala hartu da. Kontzertua Batzorde Misto batean negoziatzen da, Foru Erakundeen hiru ordezkariek, Jaularitzaren hiru ordezkariek eta Estatuaren sei ordezkariek osatua. Eusko Autonomi Erkidegotik berdinen arteko paktu baten antzera ikusten da; hala ere, hau oso zalantzagarria da.

B. Batzordeak Hitzartutako-Legea prestatzen du, honek Gobernu Zentralera igorri, Ministro Kontseiluak onetsi, eta Parlamentura igortzen du. Artikulu bakarreko lege bezala onartzen da, eranskin batekin (beraz, Parlamentuak proiektua onartu edo atzera bota dezake, baina ez emendakinak egin).

C. Batzar Orokorrek ahalmena dute kontzertatutako zerga-sistema ezarri, mantendu eta arautzeko (Lurralde Historiko bakoitzeko Batzar Orokorrak -Juntas Generales-). Inoiz ez da pentsatu behar ahalmen hau Legebiltzar Autonomikoak duenik.

D. Foru Aldundiek (Foru Ogasunek) autonomia osoa dute kontzertatutako zergen gain, edozein ogasun publikoak dituen eskuduntzak (zergak eskatu, exigitu, exekutatu, ikuskatu...).

E. Aldebakarreko arriskua. Foru erakundeen ardura da finantza-baliabide (aurrekontu-baliabide) nahikoa izatea (lurralde komuneko autonomietan, berriz, aldebiko arriskua dago, eta Ogasun Zentralak baliabide-nahikotasuna bermatu behar die autonomiei).

F.     Kupoa gastuen bidez kalkulatzen (zenbatesten, estimatzen) da. Gastu hauek Administrazio Zentralak Eusko Autonomi Erkidegoan egindakoak izango dira (lehengo sisteman, Eusko Autonomi Erkidegoaren sarreren arabera kalkulatzen zen).

3. Aldaketak
A. 12/1981 Legea aldatuz joan da, zenbait akats zituelako; eperik gabe izango dugun kontzertu berria ere aurreko horren zuzenketa berri bat besterik ez da, zenbait akatsen dohikuntza hutsa egiten da-eta, ezin da esan kontzertua oinarrian aldatu denik. Orain arte gertatutako aldaketak:

1) 1986an nazioarteko zenbait akordio gauzatu ziren zergen gaian, eta BEZa indarrean sartu zen (49/1985 legea, abenduak 27koa) Europar Batasuneko kide izateagatik. Honek eragin garrantzitsua izan zuen kupoan.

2) 2/1990 Legeak, abuztuak 6koa, udal zergak aldatu zituen. Zerga hauek kontzertatuak izanik, Estatu-mailakoak aldatzean, bertan ere aldatu behar izan ziren.

3) 27/1990 Legeak, abenduak 26koa, sozietateen gaineko zerga aldatu zuen. Aurretik kalkulatzeko konplikatua zen, eta ikusita 1990ean Nafarroak Komenioa aldatzean erraztu zuela, Eusko Autonomi Erkidegoak kopiatu zion.

4) 11/1992 Legeak, ekainak 13koa, BEZa egokitzen du. 1993an Europako merkatu-batua indarrean sartuko zen, eta horretarako zenbait urrats eman behar ziren.

5) 38/1997 Legea, abuztuak 4koa. Urte horretan Madrileko Parlamenturako hauteskundetan Alderdi Popularrak (PP) gehiengo sinplea lortu zuen, eta gobernura iristeko PNV/EAJ eta CiU alderdiekin negoziatu behar izan zuen.

B. Honela, PFEZari buruzko eskuduntzak negoziatu ziren (aurretik, oso eskuduntza murritzak zituen), eta zerga bereziak sortu ziren (lehen monopolio fiskalak ziren, baina Europak ez ditu hauek onartzen, eta zeharkako zerga arruntak bihurtzen dira; zeharkako zergak kontzertatuak direnez, hauek ere gehitu behar dira kontzertuan); bestalde, urte horretan Aseguru-Sarien -prima- gaineko zerga sortu zen Estatuan, eta zeharkakoa izateagatik kontzertuan sartu zen.

4. Eduki zehatza
A. Iraupena: eperik gabe

B. Eskuduntzak

1) Batzar Orokorrak ( Zergak ezarri, mantendu eta arautu

2) Foru Ogasunak ( Zerga eskatu, kudeatu, likidatu, ikuskatu, berrikusi eta bildu

C. Printzipioak

1) Elkartasuna (tresnak: LKF...)

2) Koordinazioa Estatuarekiko

3) Koordinazioa Lurralde Historikoen artean. Lege Autonomiko batek koordinazio hori gertatzeko eta Ogasunei erraztasuna emateko zenbait erakunde sortzea agintzen du.

4) Hemengo erakundeek zergen inguruko nazioarteko hitzarmenetan partehartzea. 1997ko aldaketarekin, 5.3 artikuluak zioen: (?)

5) Harmonizazioa

a) 1963ko Ley General Tributaria deiturikoan agertzen diren terminoak Kontzertu Ekonomikoan erabiliko da, hau da, Estatuan erabiliko diren kontzeptu berdinak erabiliko dira Eusko Autonomi Erkidegoan ere (terminologia, iharduera ekonomikoen sailkapena...).

b) Presio fiskala antzekoa izan behar da lurralde komunean eta lurralde historikoetan (kontutan hartu zerga-arauak aldatuta presio fiskala aldatzen dela, eta beraz honek asko mugatzen duela arautzeko gaitasuna). Presio fiskala ulertzeko erak:

1. Presio Fiskala = Zerga kopuru osoa / Biztanleak

2. Presio Fiskala = Zerga kopuru osoa / Errenta

3. Presio Fiskala = (PFEZ osoa / errenta) + (SZ / Errenta) + ...
c) Merkatuko askatasuna: ez zaizkie batzuei abantaila fiskalak emango

d) Iharduera ekonomikoan sailkapen berdinak (industria, merkataritza...)

5. Estatuak (Administrazio Zentralak) beretzat gordetzen dituen eskuduntzak
A. Aduanetako errentak (Europar Batasunetik kanpo)

1) Tarifak

2) Kanpo BEZa eta Kanpo Zerga Bereziak

B. Monopolio fiskalak: Loteria, apustu benefiko (ONCE) eta kirolezkoak (Kiniela)...

C. Goi Ikuskaritza

6. Zerga kontzertatuak

A. PFEZ (Pertsona Fisikoen Errentaren gaineko Zerga)

1) Zerga honek araudi autonomoa du, kontzertatua da; Foru Aldundiei ordainduko zaie, beraz. Kontzertuaren testu berriaren arabera, araudi autonomoa aplikatuko zaie foru aldundiari ordaintzen dioten guztiei; lehen, ez-egoilarrek araudi komunaren arabera ordaintzen zioten aldundiari. Kontzertuak ez du PFEZaren atal bakoitza banan-banan garatzen, muga batzuk jartzen ditu (konexio puntuak) gero Batzar Orokorrek horiek garatzeko. Subjektu pasiboak (foru-ogasunari ordaindu behar diotenak):

a) Helbide fiskala normalki Eusko Autonomi Erkidegoan dutenak (gehiengoa): bertan bizi eta lan egiten dutenak...

b) Urtean 183 egun Eusko Autonomi Erkidegoan helbide fiskala dutenak

c) Familia unitateak. Hauen kasuan, familiako kideek PFEZa ordain dezakete banaka edo elkarrekin; unitate familiarraren barruko familiarrek helbide fiskal ezberdina duten kasuan, lan-errenta handiena duen pertsonaren ogasunean ordainduko da (gero, ogasunen artean konponduko dira).

d) Atzerritarrak (Kontzertu Ekonomiko berriarekin).

2) Arautzeko gaitasuna. Lurralde Komuneko erkidego autonomoek soilik PFEZaren oinarri zergagarriaren %33an arautu dezakete; Eusko Autonomi Erkidegoan, berriz, errentaren ataletatik kopuru diferentzialetara arautu daiteke.

3) Errenta hiru ataletan banatzen da: lanarengatiko errenta, kapitalarengatiko errenta (higigarria eta higiezina), eta ondare aldaketengatiko errenta; hiru atal hauengan eginiko gastu kengarriak Batzar Orokorrek arautuko dituzte.

4) Behin errenta hauek kalkulatuta, hauen batura (gastu kengarriak kenduta) Oinarri Zergagarria izango da. Honi murrizketak eginik, Oinarri Likidagarria lortuko dugu. Murrizketa hauek ere erkidego autonomoak arautzen ditu (pentsioplanak, BGAE/EPSV...).

5) Oinarri Likidagarri honi zerga-taula aplikatuko zaio, araudi autonomoaren araberakoa dena. Hau aplikatuta, kuota osoa ateratzen da. Hemendik aurrera, kenkariak aplikatuko dira.

6) Bestalde, atxekipen taulak ditugu; hauek dira ugazabak langilearen soldatatik erretenitzen duen diru kopurua, gizarte asegurantzari eta ogasunari ordaintzeko. Hauek ere araudi autonomoa dute, eta iharduera ekonomikoaren arabera kontsumoa piztu edo galgatzeko balio dute. Kontzertu ekonomiko berriaren arabera, Eusko Autonomi Erkidegoan lan egite duten Estatuko funtzionarien atxekipenak foru aldundiak egingo ditu.

B. OZ, (Ondarearen gaineko Zerga)
1) Zerga honek ere araudi autonomoa du, eta foru aldundiei ordaintzen zaie. Hau zuzenean lotuta dago PFEZaren aitortzearekin: PFEZa foru-ogasunari ordaintzen diotenek OZ ere foru ogasunari ordainduko diote.

C. SZ (Sozietateen gaineko Zerga)

1) Zerga honen inguruko araudiaren aurka errekurtso judizial asko jarri dira, bai inguruko erkidegoek, bai Estatuak, bai Europak.

2) Honek sozietateen irabazien gain ezartzen du zerga (sozietate anonimoa, sozietate mugatua, kooperatiba, lan elkarte mugatua...). Sozietatea oso konplexua da, faktoriak leku ezberdinetan izan ditzakeelako. Honela, eragiketa-guneak hartuko dira kontutan.

3) SZ oso iskanbilatsua da, baina berez ez ditu diru-sarrera hain handiak suposatzen; bestalde, esaten da inbertsioa erakartzen duela, baina egia esan faktore askok eragiten du honetaz gain.

a) Zerga kontzertatua da, araudi autonomoduna. Araudi hau aplikatzeko, baldintza batzuk bete behar dituzte sozietateok (konexio puntuak):

b) Eragiketen bolumena 6,000.000 € baino gutxiago izanik helbide fiskala Eusko Autonomi Erkidegoan duen sozietateari (eragiketak EAEn eta lurralde komunean -bi lurraldetan- egiten baditu ere) araudi autonomoa aplikatuko zaio eta foru ogasunari ordainduko dio.

c) Eragiketen bolumena 6,000.000 € baino handiagoa izanik eragiketa guztiak Eusko Autonomi Erkidegoan egiten dituen sozietateari araudi autonomoa aplikatuko zaio eta foru-ogasunari ordainduko dio (nahiz eta helbide fiskala lurralde komunean izan).

d) Eragiketen bolumena 6,000.000 € baino handiagoa izanik helbide fiskala Eusko Autonomi Erkidegoan duen sozietateak eragiketak bi lurraldetan egiten baditu, horien %25 baino gehiago EAEn bertan burutzen badu, araudi autonomoa aplikagarri izango du eta bi ogasunei ordainduko die, bere ihardueraren proportzioan (%25 baino gutxiago balitz, araudi komuna aplikatuko litzateke osoki, baina bi ogasunei ordainduko litzaieke, proportzioan).

e) Enpresen denboraldiko elkarteak (unión temporal de empresas). Zenbaitetan obra publiko garrantzitsu bat burutzeko (errepide bat...) enpresa ezberdinak batzen dira denboraldi baterako, helbide fiskal eta izaera ezberdinak izan ditzaketenak. Sozietateen gaineko Zerga ordaintzeko orduan, hauek segregatu (bereizi) egingo dira, eta bakoitzaren izaeraren arabera ordainduko dute.

f) Talde kontsolidatuak. Aurrekoen antzera, enpresen batura da, baina oraingoan izaera iraunkorrekoa; zerga handiak sortzen dituzte, eta horregatik oso garrantzitsuak dira ogasunarentzat. Hauek eskubidea dute denek batean zerga-aitorpena egiteko. Lehen Petronor bezalako taldeak foru-ogasunetik ateratzen ziren, ogasun zentralari ordainduz; lege Estatal baten arabera, kontsolidatzeko enpresak elkartearen %75 suposatu behar du (lehen %90), honela bakarra bihurtu eta araudi komunaren arabera osoki ordainduz; orain, ordea, enpresa ezberdinak segregatu egiten dira, eta proportzio batean foru-ogasunari eta bestean ogasun-zentralari ordainduko zaie.

D. Oinordetza eta Dohantzari buruzko Zerga
1) Oinordetzaren gaineko zergaren kasuan, araudi autonomoa aplikatuko da eta foru-ogasunari ordainduko zaio kausatzaileak (hildakoak) azken 5 urtetan helbide fiskala Eusko Autonomi Erkidegoan izan badu.

2) Dohantzaren gaineko zergaren inguruan, ondasun higiezinen kasuan, hauek Eusko Autonomi Erkidegoan badaude, araudi autonomoa aplikatu eta foru-ogasunei ordainduko zaie; higigarrien kasuan, dohantza-hartzaileak bere helbide fiskala 5 urtez Eusko Autonomi Erkidegoan izan badu, araudi autonomoa aplikatu, eta foru-ogasunei ordainduko zaie.

3) Kausatzailea edo dohantza-hartzailea Eusko Autonomi Erkidegoan 5 urte baino gutxiago egon balira, araudi komuna aplikatuko litzateke, eta ordainketa foru-ogasunei egingo litzaieke.

4) Leia fiskalaren ondorioz, bi zerga hauen kasuan kobergentzia ematen ari da Estatu osoan, beste erkidego autonomoek ere eskuduntza hau dutelako; hau da, inguruko erkidegoekin leiatzeko, guztiek zerga hau jaistera jotzen dute, eta gehienak kopuru berdintsuen inguruan dabiltza.

E. BEZ (Balio Erantsiaren gaineko Zerga)
1) Zerga kontzertatua da, baina araudi komuna du. Arautzeko gaitasuna murritza da: aitorpena egiteko ereduetan eta ordaintzeko epetan. Zeharkako zerga da, eta subjektu pasiboa dira elkarteak zein iharduera ekonomikoa garatzen duten pertsona fisikoak. Konexio puntuak:

a) Enpresaren fakturazioa 6,000.000 € baino gutxiagokoa bada, helbide fiskala izango da determinantea (berdin da iharduera non garatzen den)

b) Enpresaren fakturazioa 6,000.000 € baino gehiago izanik eragiketa guztiak Eusko Autonomi Erkidegoan egiten badira, ordainketak foru-ogasunari egingo zaizkio (berdina da helbide fiskala)

c) Gainontzeko sozietateen kasuan (fakturazioa 6,000.000 € baino gehiagokoa izanik iharduera bi lurraldetan garatzen dutenak), ordainketa bi lurraldetan egingo da (normalean fakturazioaren arabera; konpainia elektrikoen kasuan, aldiz, energia ekoizten den lekuaren arabera).

F. Ondare Transmisioen gaineko zerga, eta Egintza Juridiko Dokumentatuen gaineko zerga

1) Araudi komuna du, nahiz eta zeharkakoa izan, sozietateen eragiketei dagokienean (kapitala hedatu, murriztu...) eta ganbio letretan abantailik sor ez dadin. Aldundiak zerga hau eskatzeko ahalmena du higiezinen kostuzko transmisioen kasuan eraikina Eusko Autonomi Erkidegoan badago, eta higigarrien kostuzko transmisioen gainekoa hartzaileak helbide fiskala Eusko Autonomi Erkidegoan badu.

G. Aseguru sarien (prima) gaineko zerga

1) Zerga zeharkakoa, kontzertatua, araudi komunekoa. Foru aldundiek zerga hau jasoko dute aseguruak kubritzen duen arriskua Eusko Autonomi Erkidegoan kokatua badago. Adibidez, eraikin baten gaineko aseguruan, hura Eusko Autonomi Erkidegoan egonik, suposatuko da arriskua Eusko Autonomi Erkidegoan dagoela; ibilgailuen kasuan, matrikulazioa hartuko da kontutan; oro har, aseguru-hartzailearen bizilekuan egongo da arriskua (bizitza aseguruak...).

H. Zerga bereziak

1) Zeharkako zerga, araudi komunekoa, foru-aldundiak bilduko duena, baldin eta entregak edo emateak Eusko Autonomi Erkidegotik egiten badira (lehen entrega, ez kontsumitzailera iritsita). Zerga hauek alkohola eta alkoholatik eratorritakoak, garagardoa, hidrokarburoak eta tabakoa zergatzen dute.

2) BEZaren ezberdina da: zerga bereziak produktu kopuruaren gainean ezartzen dira, ez prezioaren gainean.

3) Zerga hauek biltzean zenbait desoreka sortzen dira, eta beraz geroago dohikuntzak egingo dira.

I. Jokoen gaineko zerga

1) Zerga kontzertatua, araudi autonomokoa, nahiz eta araudi komunaren arabera zehaztuko den zerga-gaia eta subjektu pasiboa (ez nahastu zerga autonomoarekin: zerga autonomoak boletoa zergatzen du, eta ogasun autonomoarentzat da; oraingo zerga honek, berriz, saria zergatzen du, eta foru-ogasunari dagokio).

J. Udal zergak

1) Kontzertatuak, araudi autonomoa.

4. KUPOAREN DETERMINAZIOA.

1. Kupoa: Eusko Autonomi Erkidegoko erakundeek Gobernu Zentralari ordaintzen dioten diru kopurua Estatuak Eusko Autonomi Erkidegoan burutzen dituen gastuak finantzatzeko.

2. Hura kalkulatzeko metodologia 5 urterako finkatzen da. Azkenekoa 1997/2001 bitartekoa izan da, eta orain onartzear dagoena 2002/2006 artean egongo da indarrean.

3. Oinarrizko urtea hartu (2002), eta urte horretan Estatuak Eusko Autonomi Erkidegoan burutuko dituen gastu guztiak kalkulatzen dira: bereak diren eskuduntza esklusiboak (defentsa, kanpo ordezkaritza...), transferitu gabeko eskuduntzak, eta Konstituzioaren arabera Estatuaren karga bezala definitzen direnak (LKF, Estatuak erakunde publikoei egindako transferentziak eta subentzioak -RTVE, RENFE...- eta zor publikoaren interesak eta amortizazioak -nahiz eta kontzertuaren aurreko zorrak izan-).

4. Kupoa kalkulatzeko, partidaz-partida kalkulatu beharrean, estimazioa/zenbatespena erabiltzen da, errealitateari ahal den gehiena hurbilduz. Honetarako, egozpen indizea erabiltzen da jakiteko Estatuko gastuen zein portzentaia dagokion Eusko Autonomi Erkidegoari:

Egozpen indizea = EAEko Balio Erantsi Gordina / Estatuko Balio Erantsi Gordina

5. Honela, kalkulatzen da Eusko Autonomi Erkidegoaren pisu ekonomikoa Estatuan (0,0624 dela kalkulatzen da, hau da, %6,24). Egozpen Indizea kalkulatzeko errenta erabili zitekeen, edota populazioa, edota azalera, edota guztien konbinaketa,... Baina BEG erabiltzea erabaki zen.

6. Honela, behin egindako gastuen batuketa eginik (eskuduntza esklusiboak + transferitu gabeko eskuduntzak + Estatuaren kargak), Egozpen Indizearekin biderkatuta, oinarrizko urteko Kupo Gordina lortzen dugu:

Kupo Gordina0 = Estatuko gastuak EAEn X 0,0624

7. Azkeneko ekarpen gordina 0,6 bilioi pezeta izan ziren. Ondoren, Estatuak dagoeneko EAEn jaso dituen zergak konpentsatu behar ditu. Konpentsazioak: zerga ez kontzertatuak, sarrera ez zergagarriak, defizit publikoa, eta ogasun zentralak bildutako zerga zuzen kontzertatuak. Erreferentzia bezala hartzen da Estatu osoan biltzen dena, eta horri Egozpen Indizea aplikatzen zaio, Kupo Likidoa lortuz (zerga zuzen kontzertatuei ez zaie egozpen indizea aplikatzen, zuzenean EAEri dagokion kopurua delako).

Kupo Likidoa0 = Kupo Gordina0 - Konpentsazioak

8. Kupo likido hau izango da Eusko Autonomi Erkidegoak Estatuari ordainduko diona. Hurrengo urtetan ordaindu beharrekoa, hasieratik kalkulatu beharrean, eguneratze indizearen bidez kalkulatzen da.

Eguneratze indizea1 = (PFEZ + SZ + BEZ)1 / (PFEZ + SZ + BEZ)0

Kupo Likidoa1 = Kupo Likidoa0 X Eguneratze indizea1
Kupo Likidoa2 = Kupo Likidoa0 X Eguneratze indizea2

9. Behin behineko kupoa (1997)
A. Kupoa kalkulatzen da aurrekontuak egitean; beraz, Madrilgo gobernuak aurrekontuak egiten dituenean, hor kupoa sartzen du. Honi behin-behineko kupoa deritzo, geroago ikusiko da aurrikuspen hori zuzena den edo ez, eta behin-betiko kupoaz hitz egingo dugu. Hau kalkulatzeko:

1) Estatuaren gastu orokorren aurrikuspena ( 23,900.000,000.000 pta

2) Eusko Autonomi Erkidegoak bere gain hartutako eskuduntzak (Ministeritzatik transferitutako eskuduntzak, ente lurraldetarrak -udalak...-) ( 10,500.000,000.000 pta (Estatu mailan)

Ertzantza ( gastuak azaltzen dira Estatu mailan egingo balira bezala (demagun Eusko Autonomi Erkidegoan 60.000,000.000 pta gastatu direla; orduan, Estatuan 60.000,000.000 pta / 0,0624 gastatuko dira) ( 900.000,000.000 pta


Guztira ( 11,400.000,000.000 pta

3) (Estatuaren gastu orokorrak) - (EAEko eskuduntzatan gastatutakoa) = (Estatuak berak dituen eskuduntzatan eginiko gastua) ( 12,500.000,000.000 pta

4) Kupo gordina = Estatuaren eskuduntzen gastuak X 0,0624 = 780.000,000.000 pta

5) Konpentsazioak

a) Zerga ez kontzertatuak ( 495.000,000.000 X 0,0624 = 31.000,000.000 pta

b) Sarrera ez zergagarriak ( 2,000.000,000.000 X 0,0624 = 122.000,000.000 pta

c) Defizit publikoa ( 7,600.000,000.000 X 0,0624 = 500.000,000.000 pta

d) Ogasun Zentralak bildutako zerga zuzen kontzertatuak ( 34.000,000.000 pta




* Konpentsazioak guztira ( 666.000,000.000 pta (gutxi gora behera)

* Beraz, jadanik gobernu zentralak diru hau guztia bildu du, eta hura da kupotik konpentsatu beharrekoa.

6) Kupo likidoa = Kupo gordina - Konpentsazioak

a) Kupo likidoa = 780.000,000.000 - 666.000,000.000 = 114.000,000.000 pta

* Kupo likido hau izango da ordaindu beharko dena. 2001ean 150.000,000.000 pta inguru izan ziren, eta 2002 urterako 181.000,000.000 pta ezarri dira. Igoera hau justifikatzeko, kontutan hartu behar da zerga berriak ditugula (hidrokarburoak), hau da, foru-ogasunen ahalmena zergak biltzeko handitu dela; bestalde, konpentsazioak ere jaitsi dira (defizita ia desagertu da...).

5. DOHIKUNTZAK (ajusteak).

1. Eusko Autonomi Erkidegoko biztanleok ordaintzen ditugun zergak eta gure erakundeek biltzen dutenaren artean desoreka sortzen da. Desoreka hori ematen da zeharkako zergetan: BEZa, alkohola eta alkoholatik eratorritakoen gaineko zerga, garagardoaren zerga, hidrokarburoak, eta tabakoan. Egoera hau orekatzeko, hauen gaineko dohikuntzak egin beharko dira. Honela, bi kontzeptu erabili behar dira: zerga ordaintzeko ahalmena (C), eta zerga biltzeko ahalmena (D):

A. C ( Eusko Autonomi Erkidegoko kontsumo maila / Estatuko kontsumo maila

B. D ( Egitura ekonomikoak baldintzatzen du

2. Foru Ogasunek biltzen ez duten zeharkako zerga Ogasun Zentralak bilduko du.

A. C = D bada, dohikuntza egina dago, oreka mantentzen da

B. C > D bada, gehiago ordaintzen dugu bildu baino, eta orduan Ogasun Zentralak Foru Ogasunei ordainduko die

C. C < D bada, Foru Ogasunek dirua itzuli beharko diote Ogasun Zentralari

3. BEZ-aren dohikuntza

A. Kanpo dohikuntza
1) Europar Batasunetik kanpoko Estatuetatik datozen produktuei BEZa mugan gehitzen zaie, eta produktu horietako batzuk Eusko Autonomi Erkidegoan kontsumitzen dira, horiei dagokien zerga azkenean kontsumitzaileok ordainduz; baina Foru Ogasunek ez dute zerga hori jasotzen, muga-zergak Estatuaren eskuduntza esklusiboa delako. Beraz, ordaindutakoa bildutakoa baino gehiago da (C > D), eta hura dohitu (konpentsatu) beharko da. Horretarako jakin beharko dugu zenbatekoa den desoreka hori:

a) D = 0 (Foru Ogasunek ez dute ezer biltzen, aduanetako zerga Estatuaren eskuduntza da)

b) C = Estatu osoko muga-zergen %6,875 (estimazioa)

2) Beraz, Ogasun Zentralak Kanpo-BEZaren %6,875 itzuli behar die Foru Ogasunei.

B. Barne dohikuntza

1) D = 0,05765 (%5,765)

2) C = 0,06875 (%6,875)

3) C - D = 0,0111 (%1,11)

4) Beraz, barne BEZaren %1,11 itzuli beharko zaio Foru Ogasunari.

4. Zerga Berezien dohikuntza
A. Alkohola eta garagardoaren gaineko zerga
1) kanpo dohikuntza:
C ( %7






D ( %0

2) Barne dohikuntza:
C ( %7






D ( %1,5  (  %5,5 itzultzen zaio foru-ogasunari

B. Hidrokarburoak

1) Kanpo dohikuntza
C ( %6,5






D ( %0

2) Barne dohikuntza
C ( %6,5






D ( %8,2  (  %1,7 itzultzen zaio ogasun zentralari






(diferentzia hau ematen da Petronor-en refineria bat Eusko






Autonomi Erkidegoan dagoelako)

Tabakoa ( Kalkuluak ez dira koefizientekin egiten, kopuru absolutuekin baizik

5. Beraz, orokorrean Estatuak (proportzioan) gehiago biltzen du Eusko Autonomi Erkidegoak baino, eta Estatua izaten da Eusko Autonomi Erkidegoari ordaindu behar diona desoreka konpontzeko, kopuru garrantzitsua gainera. Beraz, kupoa ordainduko ez balitz ere, Estatuak dohikuntzak ordaindu gabe utzita nahiko orekatua geratuko litzateke egoera.

6. FORU ALDUNDIEN EKARPENAK.

1. Eusko Autonomi Erkidegoan diru-bilketa gehiena foru-ogasunek egiten dute. Bilketa hau egin ondoren, zenbait partida Estatuari esleituko zaizkio bere eskuduntzak egikaritu ditzan, baita euskal erakunde komunei (jaurlaritzari), foru-aldundiei eta udalei ere.

2. Erakunde bakoitzaren eskuduntzak Lurralde Historikoen Legeak arautzen ditu (27/1983 Lege Autonomikoa, azaroak 252koa, Eusko Autonomi Erkidegoko erakunde komunen eta bere Lurralde Historikoen organo foralen arteko harremanak/Relaciones entre las instituciones comunes de la Comunidad Autónoma Vasca y los órganos forales de sus Territorios Históricos, EHAA/BOPV 182, abenduak 10ekoa). Honela, lege honek ekarpen hauentzako oinarria jartzen du, eta 5 urtetan behin ekarpen-legea emango da honen arabera. Azkenekoa, 2002-2006 eperako, azaroak 30ko 2/2001 legea izan da (aurreko ekarpenaren legea jaso du, kontzertua kolokan zegoelako).

3. Lege hau Finantza Publikoen Euskal Kontseiluak proposatzen du, foru ogasunen eta jaurlaritzaren ordezkariez osatutako organoak. Testu bat adosten dute, eta artikulu bakarreko lege-proiektu bezala agertzen da (eranskin batekin); legebiltzarrean testua onartu edo atzera botako da, baina ezingo da erreformarik egin.

4. Finantza Publikoen Euskal Kontseiluak baliabideen banaketa bertikala eta horizontala erabakitzen du: foru ogasunek jaurlaritzari eman beharrekoa, eta foru ogasun bakoitzak zenbat jarriko duen.

5. Baliabideen banaketa bertikala
A. Erakunde komunen eskuduntzen balioa (kostua)

B. Foru Aldundien eskuduntzen balioa

C. Sarrera gordinak (R) = Hiru aldundiek kontzertatutako zergen bidez jasotakoa -  Kopuru horren %6,3 + Zergen ordainketa atzeratzeagatiko interesak + Tasak

1) %6,3 kentzearen arrazoia: Kontzertu ekonomikorik gabe aldundiek bazituzten sarrera batzuk, eta beraz kopuru hori zerga kontzertatuei deskontatu behar zaie, eta zerga hauen %6,3 zela kalkulatzen da.

D. Aldundien konpromezu zehatzak (D)
1) Kupoa

2) Ertzantza

3) Gizarte-asegurantza

E. Ekonomia sustatzeko kenkari berezia (P). 27/1983 Lege Autonomikoaren 22. artikuluaren arabera, foru aldundiek eta jaurlaritzak partida bat esleitu behar dute ekonomia sustatzeko.

F. Sarrera Netoak = R - ( D + P )
G. Sarrera Netoetatik aterako da jaurlaritza eta foru aldundiei eman beharrekoa:

1) J = jaurlaritzari eman beharreko diru-kopurua

2) F = foru aldundien gastuetarako esleitutako diru-kopurua

a) J / [ R - ( D + P ) ] = 0,67 (%67)

b) F / [ R - ( D + P ) ] = 0,33 (%33)

H. Ekarpena0 (J0) = 0,67 x [ R - ( D + P ) ] = 0,67 x Sarrera Netoak

1) %67 urtero errepikatzen den portzentaia da. Eskuduntzen transferentzia ematen denean, portzentai hau errebisatu beharko da.

Ekarpena1 (J1) = Ekarpena0 x Eguneratze Indizea1
 
      Ekarpena5 (J5) = Ekarpena4 x Eguneratze Indizea5
        Eguneratze Indizea1 = Kontzertatutako Zergak1 / Kontzertatutako Zergak0
        Eguneratze Indizea5 = Kontzertatutako Zergak5 / Kontzertatutako Zergak4

Zatiketa honen izendatzailerako ez da oinarrizko urtea erabiltzen, Eusko Autonomi Erkidegoak Estatuari ordaindu beharreko kupoan ez bezala

6. Baliabideen banaketa horizontala (lurralde bakoitzak jarri behar duena)

A. Foru Ogasun bakoitzak (Araba, Bizkaia eta Gipuzkoakoak) ordaindu beharreko ekarpenaren zatia horien balio erantsi erlatiboa eta esfortzu fiskalaren araberakoa da. Honela, zenbat eta balio erantsi erlatibo handiagoa izan (Eusko Autonomi Erkidegoko balio erantsiaren arabera), ekarpenaren zatia handiagoa izango da ere; esfortzu fiskalaren kasuan, berriz, foru ogasun batek bere zergak era ezin hobean kudeatzeagatik diru-sarrera gehiago izaten baditu, esfortzu fiskal handiagoa egin duelakoan, gutxiago ordaindu beharko du, sari moduan. Adibidez, agian Arabari ekarpenaren %10 ordaintzea zegokion bere balio erantsi erlatiboaren arabera, baina gero %15 ordaintzen du; esfortzu fiskalaren kontzeptuak hau zuzenduko du, eta gehiago biltzeagatik sarituko zaio, gutxiago ordainduz. Gaur egun, lurralde bakoitzaren portzentaiak hauek dira:

1) Araba:

%16,59

2) Gipuzkoa:
% 33,21

3) Bizkaia

%50,20

B. 
Gerta daiteke ere foru-erakunde batek pentsatzen zuen adina ez biltzea, edota aurrikusitakoa bildu arren, beste foru-erakundeekin konparatua portzentai gutxiago biltzea. Hau orekatzeko, elkartasun fondoa sortzen da (solidaritate fondoa). Honi dagokion kopurua urtealdi guztietan finkatzen da, eta inoiz ez da izango bildutako zergen %1 baino gehiago. Diru hori jaurlaritzak (%66) zein hiru foru-aldundiek (%33, egozpen indizeen arabera banatuz) jartzen dute.

C. Foru aldundi batek hemendik dirua lortzeko eskubidea izango du dagokion koefizientearen %99ra iristen ez bada (ikus lehenagoko koefizienteak), eta %99 horretara iritsi arte hartuko du gehienez. Honela, batek dagokiona baino portzentai txikiagoa biltzen badu, horrek esanahi du besteek dagokien portzentaia baino gehiago bildu dutela (guztira %100 bada, bat jaitsiz bestea igoko da); portzentai txikiagoa izan duen horrek elkartasun fondotik hartuko du.

7. Udalen aurrekontu-esleipena
A. Udalen finantzaketa aldundiei dagokie, eta aldundi bakoitzak bere irizpideak ezartzen ditu udalei bere aurrekontuen zati bat esleitzeko. Finantza Publikoen Euskal Kontseiluak foru aldundiei geratzen zaien diru-sarreren %53 udalei banatzea gomendatzen die. Portzentai hau, zeren gain kalkulatu behar da?

1) ( R - Kenkariak - Kenkari berezia - Ekarpen ekonomikoa - Elkartasun fondoa ) %53

a) Kenkariak: kupoa, ertzantza, gizarte asegurantza, eta eskuduntza berriak jasotzeko aurrikusten diren partidak

b) Kenkari berezia: 27/1983 lege autonomikoaren 22. artikuluan aurrikusitako partida, ekonomia sustatzeko.

B. lurralde bakoitzeko banaketa-arau eta irizpideak ezberdinak izango direlarik. Gainontzeko %47 Foru-Ogasunentzat da, aldundiek beren eskuduntzak egikaritu ditzaten (lurralde komuneko aldundiekin konparatuz, aurrekontu handiagoa erabiltzen dute hemengoek).

7. EUSKO AUTONOMI ERKIDEGOAREN AURREKONTUAK ETA POLITIKA EKONOMIKOA.

1. Noraino garatu dezake Eusko Autonomi Erkidegoak benetako politika ekonomiko autonomoa, bai Estatuarekiko bai gainontzeko erkidegoekiko autonomoa? Hau da, zein gaietan du gaitasuna? Horretarako, hiru aspektu aztertu behar dira: moneta politika, politika fiskala eta zorpetze publikoa.

2. Moneta Politika ( Ez du gaitasunik, Europako Banku Zentralaren eskuduntza da
A. Interes tasak finkatzea
B. Dirua jaulki

C. Kredituak finkatzea (bankuak eman ditzakeen kredituen kopurua kontrolatu dezakeenentz)

3. Politika fiskala

A. Zerga politika ( Badu gaitasuna zenbait gaietan

1) Zeharkako zergak
a) BEZa ( gaitasunik ez

b) Zerga Bereziak ( gaitasunik ez

2) Zerga zuzenak (PFEZ, ONZ, SZ)

a) PFEZ. Arautzeko gaitasuna du hurrengo gaietan:

1. Atxekipenak (kontsumoa handitu edo murrizteko)

2. Zerga-tasa

3. Kenkariak

4. Hobariak (bonificaciones)

b) ONZ

c) SZ. Arautzeko gaitasuna du hurrengo gaietan:

1. Hobariak

2. Zerga-tasa

3. Amortizazioak

4. Kenkariak

5. Lanpostuak sortzeagatiko pizgarriak

B. Gastu politika ( Arautzeko gaitasuna du

4. Zorpetze publikoa

A. Europar Batasunean emandako Hazkuntza-Paktuaren arabera, Estatu kideek beren defizita mugatzeko konpromezua hartzen dute, eta BPGren %3 baino gutxiagokoa izan behar du. Bestalde, aurrekontu egonkortasunaren lege estatalaren arabera (18/2001 legea), erakunde publiko guztiek (Nafarroa eta Eusko Autonomi Erkidegoak salbu) defizitarik gabe funtzionatu behar dute (defizita = 0, edo superabita). Beraz, Eusko Autonomi Erkidegoan zorpetze publikoarekin politika ekonomikoa gauzatzeko nolabaiteko ahalmena badago, baina nahiko murriztua.

� Aurretik, Frantziatik Euskal Herrira igarotzeko ez zen muga-zergarik ordaintzen, lurralde frankoa zen; zergak ordaintzen ziren Euskal Herritik Espainiar Estatura igarotzean, eta horregatik esaten da muga ez zegoela Pirineotan, Ebro ibaia zeharkatzean baizik, bi muga natural hauek direlako Euskal Herriaren lurraldea definitzen dutenak. Beraz, pribilegio foralak kentzean, muga-zergak Pirineotan kobratzen hasi ziren, muga Ebrotik Pirineotara pasatuz.

